
Prinsipp for kommunikasjonsstrategi for Vestlandsrådet

SAMANDRAG
I denne saka vert forholdet til samarbeidsaktørar drøfta. Det blir argumentert for å bruke uttrykket samarbeidspartar i staden for partnarar. 

Det blir vist til at det neppe er behov for permanente samarbeidsfora, men at det ved oppstart av tiltak i handlingsplanen og andre prosjekt må spesifiserast korleis rådet skal samarbeide med aktuelle samarbeidspartar. Tilhøvet til dei store byane vert drøfta, og fylkesrådmannen ønskjer å kome attende til sak om samarbeidet med byane. 

Det blir føreslått å arrangere ein samferdselskonferanse. I samband med oppstart av rullering av handlingsplanen må rådet definere samarbeidet med samarbeidspartar. 

FORSLAG TIL VEDTAK

Saka blir lagt fram til drøfting.

Paul M. Nilsen

Jan Per Styve

FYLKESRÅDMANNEN, 22.03.2004:

Innleiing

Vestlandsrådet vedtok i møte 29. januar i sak 1/2004 Handlingsplan for Vestlandsrådet m.a. følgjande: 

”Vestlandsrådet vedtek handlingsplanen som styrande for Vestlandsrådet sitt arbeid med dei ulike innsatsområda. Vidareutvikling og gjennomføring av handlingsplanen skal drøftast med viktige partnarar innan næringsliv, kompetansemiljø, organisasjonsliv, offentleg sektor, landbruk og reiseliv på Vestlandet”

Denne saka tek opp prinsipp for korleis rådet skal samarbeide med ulike samarbeidspartar.

Kva er partnarar?

Omgrepet partnarar eller partnarskap blir brukte i ei rekkje ulike samanheng for tida. I daglegtala blir omgrepet ofte brukt som eit forpliktande samarbeid mellom sjølvstendige partar. Forskarar har derimot prøvd å gje ei presisering av omgrepet gjennom følgjande forhold: 

Det byggjer på felles mål og strategiar.

· Alle partar har nytte av å delta

· Deltakarane er forplikta med å delta med visse innsatsfaktorar (kan vere personellressursar, pengar eller anna)

· Samarbeidet er av ein viss varigheit,

· Partnarskapet kan ta avgjerder innafor visse områder 

· Det er avtalt ei oppfølgingsmåte av gjennomførte tiltak, 

· Deltakarane deltar på like vilkår. 
(NordRegio 2001: ”Fungerande partnerskap før regional utveckling”)
Partnarskap byggjer på dialog mellom ulike partar, der det blir lagt vekt på samarbeid på tvers av tidlegare rigide sekor- og etatsskiller, involvering og forplikting mellom partane. 

Kva for typar av saker har Vestlandsrådet?

Vestlandsrådet har i seg sjølve pr. i dag ikkje midlar til disposisjon. Det er difor ikkje snakk om den type partnarskap som vi kjenner i forhold til regionale partnarskap gjennom regionale utviklingsprogram. Omgrepet partnarar kan difor bli misvisande i Vestlandsrådet sitt arbeid. Samstundes har Vestlandsrådet behov for kontakt med andre aktørar, ikkje minst for å få legitimitet til rådet sitt arbeid og for å få gjennomslag for sitt påverknadsarbeid. Vi vil difor heller bruke omgrepet samarbeidsaktørar, eventuelt alliansar,  om dei som rådet bør ha kontakt med. Dette er både kommunar, næringslivet, kompetansemiljø, ulike organisasjonar og regionale statsetatar. 

Kontakta Vestlandsrådet har med ulike samarbeidsaktørar, kan variere over tid, og det kan vere behov for ulik grad av kontakt gjennom ulike typar av arbeid. 

Strategiske samarbeidsaktørar: Det er behov for kontakt gjennom utforming av planar og strategiar for rådet.  

Taktiske samarbeidsaktørar: Marknadsføre Vestlandsrådet, og gje rådet legitimitet. Det er sentralt å byggje opp alliansar med samarbeidsaktørar for å marknadsføre Vestlandsrådet og gje rådet sin legitimitet. Vi viser her særleg til arbeidet med Nasjonal transportplan og E39 Kyststamvegen. 

Operative samarbeidsaktørar: : Dette gjeld gjennomføring av utviklingsprosjekt og langsiktig utvikling av politikkområdar og politisk påverknad. Her vil arbeidet ta form av prosjekt for utgreiing av problemstillingar, og for å ta opp ulike problemstillingar i høve til sentrale styresmakter eller andre aktørar. Kven som er samarbeidspartar, vil vere avhengig av problemstillinga i den einskilde prosessen.

Samla drøfting
Det viktigaste no framover blir å kome i gang med arbeidet med gjennomføring av handlingsplanen slik at Vestlandsrådet kan syne til resultat av arbeidet. 

Fram til i dag har Vestlandsrådet hatt dialog med samarbeidspartnarane gjennom fylkeskommunane. Dette vil fortsett vere den viktigaste kjelda til kontakt med partnarane. Dette vil i nokon grad kunne endra seg gjennom at Vestlandsrådet no har vedtatt handlingsplanen.

Vi vil ut i frå handlingsplanen for Vestlandsrådet peike ut ei rekkje problemstillingar der Vestlandsrådet i særleg grad bør invitere til eit samarbeid med ulike samarbeidsaktørar:

· Utvikling av ein felles regional- og næringspolitikk for Vestlandet

· Utvikling av ein transportplan for Vestlandet

· Samla finansieringspakke for  E39 Kyststamvegen

· Diverse anna påverknadsarbeid, som t.d. arbeidet med skipsfartsmeldinga og oljevernmeldinga.

· Tilhøvet til UiB og høgskulane i regionen. Spesielt arbeid knytt til å få opp FOU-andelen på Vestlandet og å styrkje satsinga på sentrale næringar for Vestlandet, samt byggje opp kompetanse rundt regionalisering.

· Arbeid med søknader om forsøk om desentralisering av avgjerdsmynde frå statleg nivå. Spesielt vil det vere aktuelt for Vestlandsrådet å arbeide for å utarbeide søknader innanfor kulturfeltet og innan nærings- og regionalpolitiske verkemiddel.

· Utlokalisering av statlege etatar

Fylkesrådmannen har oppretta 4 såkalla ansvarsgrupper til å følgje opp dei ulike satsingsområda i handlingsplanen, ein for kvar av satsingsområda. Gruppene har i mandat i følgje opp handlingsplanen, og elles kome med innspel til fylkesrådmennene. Desse gruppene må ha ein god dialog og kommunikasjon med aktuelle samarbeidsaktørar i gjennomføringa av handlingsplanen. I samband med oppstart av prosjekt vil vi kome med framlegg til korleis rådet skal samarbeide med samarbeidsaktørar. 

Eg kan ikkje sjå at det er behov for å utvikle faste samarbeidsforum med partnarar. Det er viktigare med ein god dialog gjennom einskildsaker og –prosjekt framfor permanente forum med eit meir uspesifisert mandat.

Møta i rådet kan i stor utstrekning bli brukte som dialogarena med samarbeidspartar. Det kan vere aktuelt å invitere andre aktørar til ein dialog i tida framover. Vi vil likevel presisere at det er behov for ein konkret dagsorden og føremål ved å invitere ulike partar. Det kan vere aktuell å bruke rådet som ein verkstad for politikkutforming i samarbeid med aktuelle samarbeidspartar.

Det blir særleg viktig å ha ein god dialog med kommunane. Kommunane, og særleg dei større bykommunane, bør bli inviterte til å ta del i samarbeidet med einskildprosjekt. Dialogen med kommunane bør likevel i hovudsak gå igjennom fylkeskommunane, slik som tilfellet i hovudsak har vore til no.

Det er behov for ein god dialog mellom Vestlandsrådet og dei store byane både politisk og administrativt. Det er særleg viktig å samarbeide med dei store byane om ei rekkje prosjekt og einskildsaker som er sentrale for byane. Fylkesrådmannen ønskjer å leggje fram til eit seinare møte ei sak om samarbeid mellom Vestlandsrådet og dei store byane.

Gjennom dei to konferansane Vestlandsrådet skal arrangere i løpet av våren, næringskonferanse 30. mars og kulturkonferansen 22 juni, vil det lagast eit grunnlag for ein meir systematisk dialog med ulike samarbeidsaktørar på Vestlandet, både når det gjeld strategiutforming og i einskildsaker. Det kan vere naturleg å invitere til ein samferdselskonferanse til hausten for å drøfte strategiar i det vidare arbeidet.

Generelt vil det vere viktig å oppmuntre ulike samarbeidsaktørar til å bruke Vestlandsrådet til å fremje fellesinteresser for Vestlandet. 

Det vil bli lagt vekt på ein aktiv informasjon til samarbeidspartnarar om verksemda til Vestlandsrådet, både gjennom løpande informasjon gjennom pressemeldingar, på internettsida osb., gjennom å informere i etablerte samarbeidsforum, og gjennom særskild kontakt i einskildsaker. 

Det er vedtatt å starte opp eit arbeid med rullering av handlingsplanen i juni. Det blir viktig å presisere kva for kontakt Vestlandsrådet skal ha i arbeidet med rulleringa, som kommunar, næringsliv, kompetansemiljø, ulike organisasjonar og andre aktørar. Dette må spesifiserast i sak om rullering av planen. 




PAGE  
4

[image: image1.png]_1135503990.bin

